
[La danse macabre historiée et augmentée de plusieurs nouveaux personnages et beaux dits]

[image: Illustration: L'acteur est assis entouré de livres dans un cabinet de travail, et montre de la main une banderole portée par un ange et comportant ces mots:]


Hec pictura decus. pompam. luxumque relegat:

Inque choris nostris ducere festa monet.





¶Lacteur


O creature raisonnable

Qui desires vie eternelle

Tu as cy doctrine notable

pour bien finer vie mortelle

La dance macabre sappelle

Que chascun a dancer aprent

A homme et femme est naturelle

Mort nespergne petit ne grant





En ce mirouer chascun peut lire

Qui li conuient ainsi danser

Saige est cellui qui bien si mire

Le mort le vif fait auancer

Tu vois les plus grans commencer

Car il nest nul que mort ne fiere

Cest piteuse chose y penser

Tout est forge dune matiere




[image: Illustration: De gauche à droite: 1. le mort, le pape; 2. le mort, l'empereur.]

¶Le mort


Vous qui viuez certainement

Quoy quil tarde ainsi danseres

Mais quant/ dieu le scet seulement

Auisez: comme nous vous feres

Dam pape. vous commenceres

Comme le plus digne seigneur

En ce point honnoure seres

Au grant maistre est deu lonneur




¶Le pape


Hee: fault il que la danse maine

Le premier: qui suis dieu en terre

Iay eu dignite souueraine

En leglise comme saint pierre

Et comme autre mort me vient querre

Encor point mourir ne cuidasse

Mais la mort a tous maine guerre

Peu vault honneur qui si tost passe




¶Le mort


Et vous le non pareil du monde

Prince & seigneur grant emperiere

Laisser vous fault la pomme ronde

Armes/ ceptre/ timbre/ baniere

Ie ne vous lairray pas derriere

Vous ne pouez plus seignourir

Ien maimne tout cest ma maniere

Les filz adam fault tous mourir.




¶Lempereur


Ie ne scay deuant qui iappelle

De la mort: qui si me demaine

Armer me fault de pic de pelle

Et dung linceul/ ce mest grant peine

Sur tous ay eu grandeur mondaine

Et morir me fault pour tout gaige

Quest ce de ce mortel demaine

Les grans ne lont pas dauantaige




[image: Illustration: De gauche à droite: 1. le mort, le cardinal; 2. le mort, le roi.]

¶Le mort


Vous faictes lesbahy se semble

Cardinal: sus legerement

Suiuons les autres tous ensemble

Rien ny vault esbahissement

Vous aues vescu haultement

Et en honneur a grant diuis

Prenez en gre lesbatement

En grant honneur se pert laduis




¶Le cardinal


Iay bien cause de mesbahir

Quant ie me voy de si pres pris

La mort mest venue assaillir

Plus ne vestiray vert ne gris

Chapeau rouge: chape de pris

Me fault laisser a grant destresse

Ie ne lauoye pas apris

Toute ioye fine en tristesse




¶Le mort


Venez noble roy couronne

Renomme de force & prouesse

Iadis fustes enuironne

De grans pompes de grant noblesse

Mais maintenant toute haultesse

Lesseres: vous nestes pas seul

Peu aures de vostre richesse

Le plus riche na qun linceul




¶Le roy


Ie nay point apris a danser

A danse & note si sauuaige

Las on peult bien veoir & penser

Que vault orgueil/ force/ lignage

Mort destruit tout cest son vsage

Aussi tost le grant que le mendre

Qui moins se prise plus est sage

En la fin fault deuenir cendre




[image: Illustration: De gauche à droite: 1. le mort, le patriarche; 2. le mort, le connétable.]

¶Le mort


Patriarche pour basse chiere

Vous ne poues estre quite

Vostre double croix quauez chiere

Vng autre aura: cest equite

Ne pensez plus a dignite

Ia ne serez pape de romme

Pour rendre compte estes cite

Folle esperance decoit lomme




¶Le patriarche


Ie voy bien que mondain honneur

Ma deceu: pour dire le voir

Mes ioyes a tourne en douleur

Et que vault tant donneur auoir

Trop hault monter nest pas scauoir

Hauls estas gastent gens sans nombre.

Mais peu le veulent parceuoir

A hault monter le fais encombre




¶Le mort


Cest de mon droit que ie vous maine

A la dance gent connestable

Le plus fort: comme charlemaigne

Mort prent: cest chose veritable

Rien ny vault chiere espouentable

Ne forte armeure en cest assault

Dun cop iabas le plus estable

Rien nest darmes quant mort assault




¶Le connestable


Iauoye encor intention

Dassaillir chasteau: forteresse

Et mener a subiection

En acquerant honneur/ richesse

Mais ie voy que toute prouesse

Mort met abas: cest grant despit

Tout lui est vng: doulceur rudesse

Contre la mort na nul respit




[image: Illustration: De gauche à droite: 1. le mort, l'archevêque; 2. le mort, le chevalier.]

¶Le mort


Que vous tirez la teste arriere

Archeuesque tirez vous pres

Auez vous paour quon ne vous fiere

Ne doubtez. vous venrez apres

Nest pas tousiours la mort empres

Tout homme & le suyt coste a coste

Rendre conuient debtes & prestz

Vne fois fault compter a loste




¶Larcheuesque


Las ie ne scay ou regarder

Tant suis par mort a grant destroit

Ou fuiray ie pour moy aider

Certes qui bien la congnoistroit

Hors de raison iamais nistroit

Plus ne gerray en chambre painte

Mourir me conuient cest le droit

Quant faire fault cest grant contrainte

